Коми Республика, Ненеч асвеськöдлан кытш да нуöдысь стратегическöй уджъёртъяс костын социальнöй ёртасьöм водзö кутас мунны бур опыт тöд вылö босьтöмöн.

Та йылысь Коми Республикаса Юралысь Вячеслав Гайзер висьталiс талун Ухтаын «Социальнöй ёртасьöм: дiнмуяслöн опыт» сöвещание вылын, кöнi сiдзжö участвуйтiсны Ненеч асвеськöдлан кытшса губернатор Игорь Фёдоров да Коми Республикаын, Ненеч асшöрлуна кытшын да Кардор (Архангельск) обласьтын «ЛУКОЙЛ» ВАК президентöс петкöдлысь – «ЛУКОЙЛ-Коми» ВАК генеральнöй директор Пётр Оборонков.
«Коми Республика да Ненеч асвеськöдлан кытш важысянь нин ёртасьöны оз сöмын кыдзи орчча мудоръяс, кодъяслöн öткодь вöр-ва условиеяс, но и кыдзи найö решайтöны öтувъя могъяс, кутшöмъяс лыдын – мупытшса выль куйланiнъяс туялöм, вöр-ва гöгöртас видзöм, кöр овмöс видзöм да чери кыйöм, транспорт инфраструктура сöвмöдöм да войвывса войтырöс мöдлаö овмöдöм, - пасйис аддзысьлiг​öн В.Гайзер. – Öтувтöны миянöс и гырысь компанияяс, кодъяс лоöны подула стратегическöй уджъёртъясöн да кодъяс зiля участвуйтöны дiнмуяснымöс социально-экономическöя сöвмöдöмын. Медтöдчанаöн тайö öтувъя удж вöчöмын -  «ЛУКОЙЛ» компания, кодi уджалö и Комиын, и Ненеч асвеськöдлан кытшын».
Сiйöс сiдзжö ошкис И.Фёдоров да висьталiс, мый талун кыкнанладорсяньыс аддзöны, мый «ЛУКОЙЛ» компания нуöдö öткодь политика кыкнан дiнмуын да найö сёрнитiсны водзö ёртасьöм да öтувъя проектъяс збыльмöдöм йылысь Коми Республикалысь да Ненеч асвеськöдлан кытшлысь öтувъя опыт артыштöмöн.

Ненеч асвеськöдлан кытшса губернатор торйöн аттьöалiс Коми Республикаса Юралысьöс бура да сьöлöмсянь примитöмысь.
«Войтыр да дiнмуяс костын векджык подуласьöны интуиция вылö, миян интуиция чайтö, мый социальнöй ёртасьöм водзö кутас сöвмыны, ми дасьöсь лöсьöдны öтувъя решениеяс «ЛУКОЙЛ» компаниякöд ёртасьöм кузя öнiя опыт вылö подуласьöмöн», - тöдчöдiс И.Фёдоров.

